
Qadınlarımız cəmiyyətdə 
HÖRMƏT – IZZƏT SAHIBIDIRLƏR

�� 8 Mart dünyanın müxtəlif ölkələrində olduğu kimi, Azərbaycan təqvimində 
də sevincli günlərindən biridir. Həmin gün öz ağlı, zəkası, gözəlliyi, namusu, isməti, 
sədaqəti, fədakarlığı ilə millətinə, torpağına başucalığı gətirən Azərbaycan anasının, 
xanımların bayramıdır. Tarixin bütün dönəmlərində qadınlarımız cəmiyyətimizin mənəvi 
dayağı olmuş, ölkəmizin simasını müəyyənləşdirmək üçün böyük fədakarlıq göstərmişlər.

Milli müstəqillik və 
dövlətçilik ideyaları ətrafında sıx 
birləşən Azərbaycan qadınları bu 
gün də dövlət quruculuğunda, 
ölkə həyatında baş verən ictimai-
siyasi hadisələrdə fəal iştirak edir, 
Vətənimizin sosial-iqtisadi, elmi-
intellektual potensialının artırılma-
sına, mədəniyyətimizin inkişafına 
layiqli töhfələrini verirlər. Mən 
bu gün Azərbaycan həqiqətlərinin 
dünya ictimaiyyətinə çatdırılma-
sında qadınlarımızın fəaliyyətini 
xüsusilə qeyd etmək istərdim. 
Heydər Əliyev Fondunun vitse-
prezidenti Leyla xanım Əliyevanın 
təşkilatçılığı ilə keçirilən “Xoca-
lıya ədalət!” kampaniyası erməni 
vəhşiliyi, qəddarlığı barədə bütün 
dünyaya əsl həqiqətləri çatdırır. Bundan başqa, 
xalqına, dövlətinə sadiq, müasir dünyada gedən 
proseslərdən baş çıxarmağı bacaran xanımlarımız 
da Azərbaycanın beynəlxalq aləmdəki reytinqinin 
getdikcə yüksəlməsi istiqamətində böyük töhfələr 
verirlər.

Azərbaycan qadını 
öz əzəli funksiyası olan 
analıq vəzifəsini və borcu-
nu da şərəflə yerinə yetirir, 
Vətən üçün milli - mənəvi 
dəyərlərimizin qoruyucuları, 
milli adət və ənənələrimizin 
yaşadıcıları olan nəsillər 
arasında varisliyi ləyaqətlə 
davam etdirən övladlar 
tərbiyə edib yetişdirirlər.

Əminəm ki, Azərbaycan 
qadını bundan sonra da 
ölkəmizin ictimai, siyasi, 
elmi, mədəni həyatında fəal 
rol oynayacaq, üzərinə düşən 
şərəfli analıq və vətəndaşlıq 
vəzifələrini uğurla yerinə 
yetirəcəkdir.

Bu əziz gündə bütün xanımlarımızı təbrik 
edir, onlara ailə səadəti arzulayıram.

Sədaqət VƏLİYEVA, 
Milli Məclisin deputatı, 

YAP Nizami rayon təşkilatının sədri

�� Ölkəmizin yaradıcı həyatının inkişafında qadınlarımız həmişə yaxından iştirak 
etmişlər. Rəssam, bəstəkar, rejissor və müğənnilərimizin, kino və teatr aktyorlarımızın 
arasında onlarca qadın sənətçimiz var ki, onlar ölkəmizin sənət həyatının 
zənginləşməsinə öz töhfələrini verirlər. Azərbaycan tarixinə nəzər salarkən göz önünə ilk 
növbədə Məhsəti Gəncəvi, xan qızı Natavan və digər yaradıcı qadınlarımız gəlir.

Azərbaycan teatrı yarandığı ilk vaxtlarda 
qadın rollarının ifaçısını tapmaq ciddi problem 
idi. Adətən, bu rolları kişilər ifa etməli olurdu-
lar. Əhməd Ağdamskinin belə rolları, yəqin ki , 
oxuculara tanışdır. Bu məsələ Anarın “Üzeyir ömrü 
” filmində çox əhatəli əks olunmuşdur. İtaliyada 
musiqi təhsili almış Azərbaycanın ilk peşəkar qadın 
opera müğənnisi Şövkət Məmmədovanın adı musiqi 
mədəniyyəti tariximizə qızıl hərflərlə yazılıb.

Milli kinomuzda da bu məsələ ciddi prob-
lem idi. Mərhum kimyaçı alim İzzət Orucova ilk 
filmlərimizin qəhrəmanı oldu. Aktrisa Mərziyyə 
Davudovanın milli teatrımızda yaratdığı rollar teatr 
tariximizdə əhəmiyyətli rol oynadı.

Qadın sənətçilərdən danışarkən Xalq artisti 
Leyla Bədirbəylinin yaradıcılığını xüsusi ola-
raq vurğulamaq lazımdır. Azərbaycan aktyorluq 
məktəbinin layiqli nümayəndəsi kimi onun sənəti, 
demək olar ki, əsl məktəb idi. “Arşın mal alan” 
filmində Gülçöhrə roluna görə o, SSRİ Dövlət 
mükafatına layiq görülmüşdü. Onun kinomuz-
da yaratdığı müxtəlif xarakterli qadın rolları əsl 
mənada yüksək sənət nümunələridir. 

Milli aktyorluq sənətinin inkişafında böyük 
xidmətləri olan Hökumə Qurbanova, Münəvvər 
Kələntərli, Barat Şəkinskaya, Nəcibə Məlikova, 
Sofa Bəsirzadə, Məhluqə Sadıxova və digər 
sənətkarlarımızın yaratdıqları teatr və kino 
qəhrəmanları bu gün də sevilir və unudulmur.

Zəngin yaradıcı fəaliyyəti ilə həmişə hörmət 
və məhəbbətlə qarşılanan Xalq artisti Nəsibə 
xanım Zeynalova hər birimizin yaddaşında yaşa-
yacaqdır. Uzun illər Musiqili Komediya Teatrının 
səhnəsində öz rolları ilə qəlblərə sevinc bəxş edib. 
Onun kinoda yaratdığı Cənnət xala , Xeyrənsə, Zü-
leyxa və başqa qəhrəmanları ümummilli çalarları 
və təbiiliyi ilə seçilir.

Milli kinomuzun yaradıcıları sırasında kino-
rejissor Zeynəb Kazımovanın adı həmişə hörmət 
və məhəbbətlə yad edilir. Bir sıra filmlərimizin 
quruluşçu rejissoru kimi tanınmış Gülbəniz 

Əzimzadənin xatirəsi də sənətsevərlər üçün əzizdir.
Azərbaycan təsviri sənətinin inkişafında qadın 

rəssamlarımızın rolu danılmazdır. Xalq rəssamları 
Vəcihə Səmədova, Maral Rəhmanzadə, Elmi-
ra Şaxtaxtinskaya və başqalarının rəssamlığın 
müxtəlif janrlarında yaratdıqları əsərlər bu gün də 
müzeylərimizin ekspozisiyalarını bəzəməkdədir.

Bu bayram günündə milli bəstəkarlıq 
məktəbimizi inkişaf etdirən qadın sənətçilərimizi də 
yad etmək yerinə düşərdi. Şərqdə ilk opera müəllifi 
olan qadın bəstəkarımız Şəfiqə Axundova mahnıları 
ilə də milli musiqimizə qiymətli töhfələr vermişdir. 
Elə mərhum bəstəkar Elza İbrahimovanın da mah-
nıları bu gün sevilə- sevilə oxunur. Azərbaycanın 
qadın bəstəkarları sırasında Firəngiz Əlizadə, 
Ruhəngiz Qasımova və başqalarının yaradıcılığı 
musiqi sənətimizin inkişafına xidmət etməkdədir.

Azərbaycan cox istedadlı qadın müğənnilər 
yetişdirmişdir. Şövkət Məmmədova, Yavər 
Kələntərli, Şövkət Ələkbərova, Sara Qədimova, 
Rübabə Muradovanın xatirələri hər birimizin 
qəlbində yaşayır. SSRİ Xalq artisti Zeynəb 
Xanlarova mahnıları ilə Azərbaycanı dünyaya 
tanıtdı. Gənc pianoçu Əzizə Mustafazadə dünyanın 
böyük konsert salonlarında milli mədəniyyətimizi 
ləyaqətlə təmsil edir.

Bu bayram günü sənətçi qadınlarımızın 
çox az bir qismini xatırladıq. Əminik ki, qadın 
sənətçilərimiz mədəni dəyərlərimizin inkişafına 
bundan sonra da öz töhfələrini verəcəklər.

Əziz qadınlar, bayramınız mübarək!

 M.MÜKƏRRƏMOĞLU, “Xalq qəzeti”

Azərbaycan qadını tarix boyu bütün 
sınaqlardan şərəflə çıxmışdır

�� Gündən-günə çiçəklənən və inkişaf 
edən respublikamızda qadınların yeri və rolu 
danılmazdır. Onların elm, təhsil, səhiyyə, 
mədəniyyət, eləcə də icra strukturlarında əldə 
etdikləri nailiyyətlər buna bariz nümunədir.

Bugünkü Azərbaycan qadını 
cəmiyyətdə öz sözünü deməyi 
bacarır, dövlət idarəçiliyində, 
müxtəlif sahələrdə kişilərlə 
bərabər fəaliyyət göstərir. 

Bu bayram günündə 
qeyd etmək xüsusilə xoşdur 
ki, həmişə olduğu kimi, indi 
də qadınlar cəmiyyətimizdə 
böyük hörmətə sahibidirlər. 
Onlara yüksək diqqət və qayğı 
vardır. Biz qadınlar bugün-
kü mövqeyimizə görə ulu 
öndərimiz Heydər Əliyevə borc-
luyuq. Fikrimcə, Azərbaycanın 
dövlətçilik tarixində Heydər 
Əliyev qədər qadınlarımızı 
ruhən pərvazlandıran, onlara 
cəmiyyətdə layiq olduğu yeri 
təklif və təmin edən lider olma-
yıb. Çox fərəhli haldır ki, həmin 
siyasət bu gün də uğurla davam 
etdirilir.

Son illər Azərbaycan sivili-
zasiyalar və mədəniyyətlərarası 

dialoq məkanına 
çevrilib. Bu uğurda 
Azərbaycanın Birinci 
vitse-prezidenti, Heydər 
Əliyev Fondunun 
prezidenti Mehriban 
xanım Əliyevanın 
fəaliyyəti xüsusilə 
qeyd edilməlidir. Azərbaycan 
qadınının sədasının beynəlxalq 
tədbirlərdən eşidilməsi hər 
birimizdə qürur yaradır. Bunun 
nəticəsidir ki, bu gün respub-
likamızda sosial, iqtisadi və 
mədəni həyatda qadınların 
rolunun artmasına böyük önəm 
verilir. Azərbaycan qadını 
ictimai həyatda bu gün böyük 
nailiyyətlər qazanır, alim kimi 
elmimizə yeni töhfələr verir, ən 
başlıcası isə ana olaraq gələcək 
nəsli tərbiyə edir.

Mən bu əziz gündə bütün 
qadınlarımızı təbrik edir, onlara 
xoşbəxtlik, ailə səadəti arzulayı-

ram. Əminliklə deyirəm ki, doğ-
ma yurdlarından didərgin salın-
mış məcburi köçkün analarımız, 
bacılarımız yaxın gələçəkdə 
bu bayramı doğma ocaqlarında 
keçirəcəklər. Hazırda Cəbrayıl 
rayonunun Cocuq Mərcanlı 
kəndində bunun şahidiyik. Artıq 
bu kəndin xanım sakinləri əziz 
bayramlarını öz kəndlərində 
keçirirlər. 

Məlahət İBRAHİMQIZI, 
Milli Məclisin deputatı, Yeni 
Azərbaycan Partiyası Nəsimi 

rayon təşkilatının sədri

�� Ən qədim xalqlardan olan azərbaycanlıların tarixi dünyanın 
müasir etnoqrafları tərəfindən öyrənildikcə, xüsusilə qabardılmalı 
mənəvi keyfiyyətlərimizə maraq və ehtiram daha da artır. Əcnəbilər 
Azərbaycan xalqının min illər boyu yaşatdığı mübarizə əzmini, dövlətçilik 
təcrübəsini, zəngin mədəniyyət və ədəbiyyatını, qonaqpərvərliyini və ən 
nəhayət, qadınlarımızın cəmiyyət həyatında nümunə göstərilə biləcək 
fəallığını, ailədəki sədaqətini, diplomatiyada, hərbdə, idarəetmədə 
qazandığı uğurları yada salır, bu faktların ehtirama layiq olduğunu 
yazırlar. 

Tanrının xalqımıza bəxş etdiyi 
səadətdir ki, Azərbaycan qadını bu gün də 
həmin keyfiyyətlərin hamısını, həm də ən 
ali səviyyədə yaşadır. Bu gün Azərbaycan 
qadınının rəmzinə çevrilmiş Mehriban xa-
nım Əliyeva BMT Təhlükəsizlik Şurasına 
sədrlik etmiş bir ölkənin, regionun lider 
dövlətinin Birinci vitse-prezidentidir. Bu 
gün Azərbaycan qadını ölkəmizin parla-
mentinin vitse-spikeri, deputatı, naziri, 
səfiri, icra başçısı, elm, təhsil, səhiyyə 
strukturlarının rəhbəridir. 

Bu gün Azərbaycan qadınlarının 
yaşlısı da, gənci də ölkəmizin inkişafı-
na, dövlətimizin tərəqqisinə, xalqımızın 
sosial-rifah halının yaxşılaşdırılması-
na xidmət edir. Gənc ictimai xadim, 
2007-ci ildən Heydər Əliyev Fondu-
nun Rusiya Nümayəndəliyinin rəhbəri, 
həmin ildən “Baku” jurnalının təsisçisi 
və baş redaktoru, 2011-ci ildən Heydər 
Əliyev Fondunun vitse-prezidenti, İslam 
Əməkdaşlıq Təşkilatı Gənclər Forumunun 
mədəniyyətlərarası dialoqunun baş koordi-
natoru, Rusiyadakı Azərbaycanlı Gənclər 
Təşkilatının (AMOR) sədri, Ətraf mühitin 
mühafizəsi naminə beynəlxalq dialoq 
İctimai Birliyinin (IDEA) təsisçisi və sədri 
Leyla xanım Əliyevanın ictimai-siyasi 
fəaliyyəti gənc Azərbaycan qadınlarının 
nümunəsi kimi qəbul edilir. 

Xanımların cəmiyyət həyatındakı 
fəallığı və özünü yaxşı cəhətdən 
göstərmək qabiliyyəti həm xalqımızın 
milli keyfiyyətlərindən, həm də cəmiyyətin 
onlara göstərdiyi inam və etimaddan 
qaynaqlanır. Bu məntiqin təsdiqini dövlət 
başçımızın martın 6-da Azərbaycan qa-

dınlarına ünvanladığı təbrik 
məktubunda da görürük: 
“Yüzüncü ildönümünü 
təntənə ilə qeyd etməyə 
hazırlaşdığımız Azərbaycan 
Xalq Cümhuriyyətinin Şərq 
aləmində ilk dəfə qadınlara 
seçmək və seçilmək hüququ 
verməsi məhz ictimai-siyasi 
fikir və mədəniyyət tarixi-
mizin görkəmli simalarının 
cəmiyyətin ahəngdar inkişa-
fında, taleyüklü məsələlərin 
ədalətli həllində qadınla-
rın fəaliyyətini layiqincə 
qiymətləndirmələrinin 
nəticəsidir. Ötən müddət 
ərzində Azərbaycan 
xanımları maarifpərvər 
sələflərinin ənənələrini şərəf 
və ehtiramla davam etdir-
miş, müasirləşmə yolunda 
çoxsaylı müvəffəqiyyətlər 
qazanmış və müstəqillik 
naminə ümumxalq 
hərəkatının ön sıralarında 
olmuşlar”.

Bu məqama ulu öndər 
Heydər Əliyevin çıxış və 
nitqlərində də tez-tez rast 
gəlirik: “Azərbaycan qadını 
azadlıq əldə edəndən sonra 
sürətlə özü də inkişaf etmiş və cəmiyyətin 
də inkişaf etməsinin səbəbkarı, böyük 
iştirakçısı olmuşdur. Ona görə də bu 
gün müstəqil Azərbaycanda qadınların 
problemi ondan ibarətdir ki, onlara daha 
da çox qayğı göstərmək lazımdır, onların 

qüvvəsindən daha da səmərəli istifadə 
etmək, onlara daha da çox hörmət etmək, 
cəmiyyətin minnətdarlığını bildirmək 
lazımdır”.

Xüsusilə qeyd edilməlidir ki, 
Azərbaycan cəmiyyəti ulu öndərin həmin 
tövsiyə və tapşırıqlarına daim və yüksək 
səviyyədə əməl etmiş və nəticədə qa-
dınlarımızın əldə etdiyi uğurlar qat-qat 
artmışdır. Bu gün ölkəmizdə səhiyyə və 

təhsil sahəsində işləyənlərin 50-60 faizini 
qadınlar təşkil edirsə, deməli, biz gender 
probleminin tamamilə həll edilməsinə nail 
olmuşuq. 

Fakt ondan ibarətdir ki, milli 
müstəqillik və dövlətçilik ideyaları 
ətrafında sıx birləşən Azərbaycan qa-
dınları bu gün dövlət quruculuğunda, 
ölkənin ictimai-siyasi həyatında daha 
fəal iştirak edərək, Vətənimizin sosial-

iqtisadi, elmi-intellektual potensialının 
artırılmasına, mədəniyyətimizin inkişafına 
layiqli töhfələrini verirlər. Təhsil sahəsində 
isə qadınlarımızın fəaliyyəti xüsusilə 
diqqətəlayiqdir. Ölkəmizin çoxminli xanım 
müəllimləri öz səmərəli fəaliyyətləri ilə 

gənc nəslin yüksək səviyyəli, fəal mövqeli, 
xalqına, dövlətinə sadiq, müasir dünyada 
gedən proseslərdən baş çıxarmağı bacaran 
kamil vətəndaşlar kimi yetişməsi işinə 
böyük töhfələr verirlər.

Bu istiqamətdə dövlətin atdığı bəzi 
addımları da yada salaq. Belə ki, 1995-ci 
ilin iyun ayında ölkəmiz BMT-nin ”Qa-
dınlara münasibətdə hər cür ayrı-seçkilyin 
ləğv edilməsi haqqında” Konvensiyasına 

qoşulub və öz üzərinə müvafiq öhdəliklər 
götürmüşdür. Bundan başqa, 1998-ci il 
sentyabrın 14-15-də, ulu öndərin təşəbbüsü 
ilə -- 26 illik fasilədən sonra Azərbaycan 
qadınlarının növbəti qurultayı keçirildi. İki 
gün davam edən qurultayda respublika qa-
dınlarını iki mindən çox nümayəndə təmsil 
edirdi. Məhz həmin qurultay müstəqil 
Azərbaycan qadınlarının ictimai-siyasi 
həyatında dönüş mərhələsinin başlanğıcı 
oldu.

 Ulu öndər qurultaydakı çıxışında 
demişdi: “Hesab edirəm ki, bu qurultay 
XX əsrdə Azərbaycanın tarixində ən böyük 
tarixi hadisələrindən biridir. Azərbaycan 
qadınları bu qurultayla müstəqil 
Azərbaycanda gələcəyin qadın hərəkatının 
əsasını qoyublar, qadınların cəmiyyətdə 
fəallığının, onların cəmiyyət və dövlətin 
həyatında iştirakının əsasını qoyublar. 
Siz bunun əsasını qoymusunuz, böyük 
iş görmüsünüz. Bu münasibətlə mən sizi 
ürəkdən təbrik edirəm”. 

Ulu öndərin siyasi kursunun bütün 
istiqamətləri kimi gender siyasətini də 
yüksək səviyyədə davam etdirən Prezident 
İlham Əliyev dövlət qadın siyasətinin 
icrasını daha böyük nailiyyətlərlə təmin 
etmişdir. 2006-cı ildə qadınlarla bağlı 
işlərin daha mütəşəkkil və ardıcıl şəkildə 
aparılması üçün ulu öndər tərəfindən 
1998-ci ildə yaradılmış “Qadın problemləri 
üzrə Dövlət Komitəsi”nin səlahiyyətləri 
genişləndirilərək “Ailə, Qadın və Uşaq 
Problemləri üzrə Dövlət Komitəsi” 
yaradılmışdır. Bu qurum qeyd olunan 
istiqamətlərdə aparılan məqsədyönlü 
işlərin sürətlə həyata keçirilməsində 
müstəsna rol oynayır.

Bu gün Azərbaycan qadınlarının doğ-
rudan da geniş ictimai-siyasi, elmi-texniki 
potensialı vardır. Ölkəmizin tərəqqisi yo-
lunda birləşən qadınlarımızı məhz bir amal 
birləşdirir – dövlətimizin daha da inkişaf 
etdirilməsində, ölkədə sabitliyin, əmin-
amanlığın qorunmasında, övladlarımızın 
xoşbəxt gələcəyinin təmin edilməsində fəal 
iştirak etmək. Bu müqəddəs amalın həyata 
keçirilməsində onlara uğurlar arzulayırıq.

Bayramın mübarək, Azərbaycan qadı-
nı! Yeni zəfərlərinin sədası bütün dünyada 
eşidilsin!

İttifaq MİRZƏBƏYLİ,  
“Xalq qəzeti” 

�� Küçədə bir canlanma var, əllərdə 
çiçəklər, hədiyyələr... İsti və sevgi dolu 
baxışlarından oxunur fərəhləri. 

Kimini həyat yoldaşı, kimini 
nişanlısı, kimini qardaşı, dostu-
tanışı təbrik edir. Bəli, bu gün 
onların – ailələrə səadət bəxş edən 
fədakar qadınların, cəmiyyətə 
nümunəvi övlad bəxş edən 
anaların, bacıların bayramıdır. 
Bütün dünyada qeyd olunan 8 
Mart--Beynəlxalq Qadınlar Günü 
ölkəmizdə də bayram edilir. 
Necə deyərlər, bu bayramdan 
Azərbaycan qadınına da pay 
düşür. 

Azərbaycan qadını tarixən 
nəcibliyi, gözəlliyi ilə yanaşı, 
isməti-namusu, vəfası, sədaqəti, 
yeri gəldikcə qəhrəmanlığı ilə də 
seçilib. Azərbaycan qadını Tom-
risin simasında cəsur sərkərdə, 
Burla Xatunun simasında 
sədaqətli həyat yoldaşı, Sara Xatu-
nun simasında uğurlu diplomat, 
Xurşudbanu Natəvanın simasında 
nəcib ana və xeyriyyəçi xanımdır. 
Bu siyahını xeyli uzatmaq da olar.
Demək istədiyim budur ki, tarixin 
bütün dövrlərində Azərbaycan 

qadını üzərinə düşən bütün əsas 
missiyaları zərif çiyinlərində 
şərəflə daşıya bilib. Azərbaycanın 
müstəqilliyini qazandığı ilk illərdə 
olduğu kimi.

Bu gün həm də məzar daş-
larından boylanan o zərif baxış 
sahiblərinin bayramıdır. Bu bay-
ramda xatırlanmaq, yad edilmək 
həm də onların haqqıdır...

Fərizə Allahverdiyeva. Xiya-
banın girişindəcə bura gələnlər 
sənin ülvi hisslərinə, sevginə 
sadiqliyinə baş əyir. Sən İlhamsız 
yaşaya bilmədin, bacı. İkinizin də 
itkisi qohumları göynətsə də, sən 
İlhamla olan sevgini 20 Yanvar 
gecəsi ədəbiləşdirdin. Azərbaycan 
gəncinə sevməyi də, sevilməyi də, 
onun uğrunda ölməyi də öyrətdin. 
Əfsanəvi sevgilər ancaq dastan-
larda olur, – deyirdilər. Ancaq 
sevgiyə inanmayanlar da indi sizi 
böyük sayğı ilə xatırlayırlar...

Salatın Əsgərova. Peşəsinə, 
qələminə və Vətəninə sadiq bir 
xanım. Azərbaycanın ilk şəhid 

qadın jurnalisti. Sən Qarabağda 
erməni silahlılarının törətdiyi 
vəhşiliklərə biganə yanaşa 
bilmirdin. Həm jurnalist, həm də 
vətəndaş kimi. Hər dəfə böyük 
cəsarətlə cəbhəyə yollanırdın 
xəbər dalınca. “Molodyoj Azer-
baydjana” qəzetinin oxucuları 
məhz sənin imzanla oxuyurdu 
cəbhədən reportajları. 1991-ci il 

yanvarın 9-da Laçından Şuşaya 
yollanarkən Qaladərəsi kəndi ya-
xınlığında sənin əyləşdiyin maşını 
erməni silahlıları atəşə tutdu...
Bir zərif ürək dayandı... Amma 
sənin Vətənə olan sevgini, peşənə 
məhəbbətini məhv edə bilmədi. 
Bu gün sən yenə də jurnalisti-
ka fakültəsinin tələbələri, gənc 
jurnalistlər, həmkarların tərəfindən 
yenə də xatırlanırsan. Balaca qo-
yub getdiyin Ceyhun da böyüyüb, 
indi onun imzası da jurnalistika-
mızda tanınır. Bayramın mübarək, 
əziz həmkarım!

Qaratel Hacımahmudova. 
Sənin də ömrünü yarımçıq qoydu 

lənətə gəlmiş müharibə. İçindəki 
yurd sevgisi səni də çətin qanlı 
günlərdə rahat qoymadı. Doğul-
duğun Aşağı Əskipara kəndinin 
cavanlarından ibarət könüllü 
özünümüdafiə dəstəsinə qoşuldun. 
“Aslanın erkəyi-dişisi olmaz”, 
– deyib onlarla bir səngərdə 
döyüşdün. Yeri gəldikcə, həm 
yemək bişirdin, həm də silah 

götürüb, səngərdə mübarizə apar-
dın. Başqa qadınlar isti ocağında 
olduğu halda, sən alovun içinə 
atıldın. Bilirdinmi bunun sonunda 
ölüm var, sınaq var?! Bilməmiş 
deyildin. Sənin üçün Vətənin hər 
qarışını, xüsusilə də doğulduğun 
kəndi qorumaq bütün dəyərlərdən 
qat-qat ucada idi. Elə olmasaydı, 
düşmən əlinə sağ keçməmək üçün 
üzərində gəzdirdiyin zəhəri içib, 
canına qıymazdın.

Gültəkin Əsgərova. Qü-
rurluyam. Mən də sənin təhsil 
aldığın 200 saylı məktəbin 
məzunuyam. Müəllimlərimiz 
tədbirlərdə həmişə səndən danışıb 

bizə. Büstünün önünə tər çiçəklər 
qoyanda sənin kimi bir cəsur 
olmağı arzulamışıq nə zamansa. 
Sən də balaca Əminəni Rəfiqə 
anaya əmanət etdin. Qarabağda 
od-alovun içinə gedəndə neçə-
neçə döyüşçümüzün yaralarına 
məlhəm oldun. Çünki sən həm 
də həkimlik peşəsini seçəndə and 
içmişdin. Rəfiqə anaya məktubda 

yazırdın:“Mən qələbənin sonuna 
qədər buradayam. Şuşa alınana 
qədər!” Elə bu missiya uğrunda 
da canını fəda etdin. 1992-ci il 19 
iyulda Aranzəmin uğrunda gedən 
döyüşlər zamanı ağ xalatlı xilas-
kar xanım kimi gözlərini əbəbi 
yumdun... Bugün həkim olmaq 
arzusunda olan gənclərimiz üçün 
sən əsl nümunə və qəhrəmansan. 

Xiyabanda Xocalıdan olan 
5 yaşlı qızın da məzarı var. 
Görəsən sənin adın nə idi? Kimin 
ciyərparası idin?! Sonuncu dəfə 
səni kim təbrik eləmişdi? Yəqin 
doğmaların ad günlərini də 
keçiriblər, hədiyyə də alıblar.. 
İndi isə hədiyyən al qan rəngli 
güllərdir...

Sizin hər biriniz zaman və 
taleyin ağır sınaqlarından şərəflə 
çıxdınız. İndi fiziki olaraq aramız-
da olmasanız da, öz cəsarətiniz 
və Vətənə bağlılığınızla həmişə 
gələcək xanımlara örnəksiniz. 
Çünki siz bir qəhrəmansınız. 
Azərbaycan gənci gücləndikcə, 
Vətənə bağlandıqca, onlar ara-
sında da Gültəkinlər, Salatınlar, 
Qaratellər yetişəcək.  

Əfsanə BAYRAMQIZI,  
“Xalq qəzeti”

Azərbaycan qadını!

Bu gün onların da bayramıdır
Şəhidlər xiyabanında düşüncələr

Sənətə gözəllik 
bəxş edən qadınlar 

 Sən bütün ehtiramlara layiqsən,

Mən dünyanın çox yerini gəzmişəm, qadınlarını görmüşəm. Fikrim 
belədir ki, Azərbaycan qadını bütün dünyadakı qadınlardan gözəldir. 
Bunu sizə xoş gəlməsi üçün demirəm. Bu, mənim həqiqi fikrimdir və 
mən bütün dünya qadınlarını görəndən sonra bu fikrə gəlmişəm. 
Ona görə də mən Azərbaycan kişilərinə məsləhət verirəm: qadınları 
qiymətləndirin, qadınları sevin.

Ulu öndər Heydər Əliyevin 
Beynəlxalq Qadınlar Gününə həsr olunmuş təntənəli gecədəki nitqindən

 Bakı şəhəri, 6 mart 1999-cu il

Ədəbiyyatımızda daim gözəlliyin və zərifliyin mücəssəməsi, sədaqətin 
və ülviliyin rəmzi kimi vəsf olunan dərin mənəviyyatlı Azərbaycan qa-
dını, həmçinin güclü iradəsi, vətənpərvərliyi və fədakarlığı ilə seçilərək 
yurdun mübarizə salnaməsində silinməz izlər qoymuşdur. Keçmişimizin 
mürəkkəb sosial-siyasi dəyişikliklərə məruz qaldığı müəyyən dövrlərdə 
o, həmişə təmkinlilik nümayiş etdirməklə cəmiyyətin sarsılmaz mənəvi 
dayağı olduğunu sübuta yetirmişdir.

Azərbaycan Respublikasının Prezidenti İlham Əliyevin 8 Mart – Beynəlxalq 
Qadınlar Günü münasibətilə Azərbaycan qadınlarına təbrikindən 

Bakı şəhəri, 6 mart 2018-ci il


